
Annotatsiya: Ta’lim uzoq davom etadigan jarayon bo’lib, uning sifati 

darsda qo’llanilgan metodlarga bog’liq. Darsning mazmunli o’tishi, unda qanday 

metodlardan foydalanilgani va natijaga erishilgani o’qituvchining mahorati, bilim 

darajasini belgilaydi. Mazkur maqolada ona tili va adabiyot darslarida 

foydalanishga tavsiya etiladigan interfaol metodlardan namunalar keltirilgan.  

Kalit so’zlar: intefaol, innovatsion texnologiya, charxpalak, taqdimot usuli, 

tanlash, ixtiyoriy, bajarish, majburiy, imkoniyat, metod, texnologiya. 

Bugungi kunda jamiyatimizda yangi ijtimoiy munosabatlarning shakllanishi, 

ta’limning jahon ta’lim tizimiga integratsiyalashuvi zamonaviy pedagogik 

texnologiyalarda yangicha yondashuv zarurligini taqozo etmoqda. Bu yondashuvlar 

o’z navbatida o’quv jarayonining tashkiliy va metodik jihatlariga muayyan ijobiy 

o’zgarishlar olib kirmoqdaki, ularning ko’pchiligi pedagogik texnologiya va 

pedagogik mahorat bilan uzviy bog’liq. 

 Ma’lumki, hozirgi kunda interfaol metodlarning yuzdan ortiq turi mavjud 

bo’lib, ularning aksariyati tajriba-sinovdan o’tib, yaxshi natija bergan. Keng 

qo’llaniladigan usullar – “Klaster”, “Aqliy hujum”, “Davom ettir”, “Taqdimot”, 

“Blits-so’rov”, “Muammoli vaziyat” kabilardan foydalanib, darsda samarali 

natijalarga erishish mumkin. Darsning o’tilgan mavzuni so’rash qismida 

“Sinkveyn”, “Teskari test”, “Aql charxi” metodlarini, yangi mavzuni tushuntirish 

qismida “Insert”, “Pinbord”, “Zinama-zina”, “Bumerang” texnologiyalarini, 

mavzuni mustahkamlash qismida “Venn diagrammasi”, “Baliq skeleti”, “Nima 

uchun?”, “Qanday?”, “Konseptual jadval”, “Nilufar guli” kabi grafik tashkil 

etuvchilar hamda “Tushunchalar tahlili”, “T-jadval”, “Rezyume”, “Kungaboqar”, 

“Charxpalak” metodlarini, uyga vazifa berishda “FSMU”, “Klaster”, “BBXB” 

metodlarini qo’llash dars samaradorligini ta’minlab, o’quvchilarning bilimini 

oshirishga yordam beradi. 

Ona tili va adabiyot darslarida ham yuqorida sanab o’tilgan interfaol 

metodlardan tashqari “Ha… yo’q”, “Ta’rif egasini top”, “Men kimman?”, 

“Domino” kabi didaktik o’yinlardan foydalanish mumkin. O’yin vaqtida o’quvchilar 

o’zini erkin tutadi, bilimini namoyon etgisi keladi. Natijada o’quvchida ishonch, 

qat’iyat paydo bo’ladi. Munozaraga kirishishni o’rganadi. Fikrini asoslashga 

odatlanadi. Bunda o’quvchilarning yoshi, bilim darajasi inobatga olinishi lozim. 

O’qituvchi va o’quvchining maqsaddan natijaga erishishida qanday 

texnologiyani tanlashlari ular ixtiyorida, chunki har ikkala tomonning asaosiy 

maqsadi aniq natijaga erishishga qaratilgan bo’lib, bunda ishlatiladigan texnologiya 

o’quvchilarning bilim saviyasi, guruh tabiati va sharoitga qarab tanlanadi. 

“Charxpalak”. Ushbu texnologiya o’quvchilarni o’tilgan mavzularni esga 

olish, mantiqan fikrlab, berilgan savollarga mustaqil ravishda to’g’ri javob berish va 

o’z-o’zini baholashga o’rgatishga hamda qisqa vaqt ichida o’qituvchi tomonidan 

barcha o’quvchilarning bilimlarini baholashga qaratilgan. Bu usulni qo’llashdan 

maqsad o’quvchilarni dars jarayonida mantiqiy fikrlash, o’z fikrlarini mustaqil 

ravishda erkin bayon eta olish, o’zlarini baholash, yakka va guruhlarda ishlash, 

boshqalar fikriga hurmat bilan qarash, ko’p fikrlardan keraklisini tanlab olishga 

o’rgatishdir. Ushbu texnologiya ona tili va adabiyot darslarining boshlanishi va 

oxirida yoki biron-bir bo’lim tugallanganda o’tilgan mavzuning o’quvchilar 

tomonidan qay darajada o’zlashtirilganlik darajasini baholash, takrorlash, 

mustahkamlash uchun mo’ljallangan. 

“Charxpalak” texnologiyasi quyidagicha amalga oshiriladi: 

-       o’quvchilar sharoitga qarab guruhlarga ajratiladi; 

-       tarqatma materiallar guruh a’zolariga tarqatiladi; 

-       belgilangan vaqt ichida guruhlar tarqatmadagi topshiriqni bajarib, 

uning o’ng burchagiga guruh raqamini, chap burchagiga esa o’zining ramziy 

belgisini qo’yib ushbu tarqatmani keying guruhga “charxpalak aylanmasi” 

yo’nalishida almashtiradilar; 

-       boshqa guruh a’zolari ham tarqatmadagi vazifani bajaradilar va 

o’zgartirishlar kiritadilar; 

-       materialning oxirgi almashishidan so’ng har bir guruh o’zi ilk bor 

to’ldirgan tarqatmani o’z ramziy belgisi asosida tanlab oladi; 

-       o’qituvchi tarqatma materialda berilgan vazifalarni o’qiydi va jamoa 

bilan birgalikda to’g’ri javobni belgilaydi yoki tarqatma materialdagi vazifalar 

ekranda yoritilib, to’g’ri javob aytib o’tiladi; 

-       har bir o’quvchi to’g’ri javob bilan belgilangan javoblaridagi farqlarni 

aniqlaydilar va o’zlarini baholaydilar. 

“Charxpalak” texnologiyasidan foydalangan holda mashg’ulot o’tkazish 

uchun o’quvchilarga quyidagicha vazifa berish mumkin: 

 “Taqdimot” usuli. Ushbu usulda ma’lum bir mavzu yoki bo’limlar yakunida 

o’tkaziladigan takrorlash darslarini tashkil qilish mumkin. Bunda o’quvchilar yakka 

tartibda, juftlikda yoki guruhlarda ishlab, berilgan mavzu bo’yicha mustaqil izlanib, 

materiallar to’playdi, ularni saralaydi, asosiylarini tanlab olib taqdimot qiladi. 

Masalan “Alisher Navoiy hayoti va ijodi” mavzusida taqdimot darsi o’tkazilganda 

o’quvchilarni avvaldan guruhlarga bo’lib, quyidagi yo’nalishlar bo’yicha taqdimot 

qilish topshiriladi: 

1-guruh. Alisher Navoiy hayoti va faoliyatini xronologik jadval asosida 

tushuntiring. 

2-guruh. Alisher Navoiy ijodini “Klaster” usuli asosida tushuntiring. 

3-guruh. Alisher Navoiy lirikasini “Kungaboqar” usuli asosida tushuntiring. 

4-guruh. Alisher Navoiyning “Xamsa” asarini konseptual jadval asosida 

tushuntiring. 

Har bir guruh berilgan yo’nalishlar bo’yicha darslik va qo’shimcha 

adabiyotlardan foydalanib ma’lumot to’playdilar va slayd yoki chizmalar orqali 

taqdimot qiladilar. 

“Taqdimot” darslari orqali o’quvchilarda quyidagi ko’nikmalarni 

shakllantirishga erishish mumkin: 

-                o’z fikrini og’zaki va yozma tarzda aniq va tushunarli bayon 

qilish; 

-                axborot manbalaridan foydalana olish, zarur ma’lumotlarni izlab 

topish, tahlil qilish, saralash orqali ma’lumotlar bazasini yarata olish; 

-                o’qib o’rganish, bilimini mustaqil ravishda oshirib borish, o’qib 

o’rganganlarini o’rtoqlari bilan muhokama qilish, o’zini nazorat qila bilish kabi 

sifatlarga ega bo’lish; 

-                sinfda va jamiyatda o’z o’rnini anglay olish va boshqalar. 

Tanlash ixtiyoriy, bajarish majburiy” usuli. Bunda o’quvchilar darslikdagi 

mashqning shartida keltirilgan topshiriqlarni o’zi ixtiyoriy ravishda badiiy asar, 

boshqa darsliklardagi matn, materiallar asosida bajarishlari kerak. Natijada 

o’quvchilarda mustaqil o’qib o’rganish, o’zining qiziqish va qobiliyatlarini 

namoyon qila olish ko’nikmalari shakllanadi. 

“Imkoniyat” usulida semestr yakunida o’zlashtirishi yuqori bo’lgan 

o’quvchilarga o’rganilgan mavzular bo’yicha javobi tanlanadigan va javobi 

yoziladigan testlar tuzib kelish topshiriladi. Bu vazifani a’lo darajada bajargan 

o’quvchilar yakuniy nazorat ishlarini topshirishdan ozod qilinadi. Test tuzgan 

o’quvchilarda test yechgan o’quvchiga nisbatan quyidagi ko’nikmalar shakllanadi: 

-                o’z fikrini yozma tarzda izchil, aniq, tushunarli bayon qila olish; 

-                mavzudan kelib chiqib savollarga javob berish va o’zi ham 

savollarni mantiqan to’g’ri qo’ya olish; 

-                axborotlarni izlab topish, saralash, tanlash va tahlil qila olish; 

-                bilimini mustaqil ravishda oshirib boorish va uni amaliyotda 

qo’llay olish kabilar. 

 “5 savolga 5 javob” usuli. Ushbu usuldan ona tili darslarida “Qo’shma 

gaplar” mavzusi o’rganilayotganda foydalanish mumkin. Bunda tarqatma material 

yoki ekranda o’quvchilar e’tiboriga test javoblari shaklidagi gaplar havola etiladi: 

A. Kim mehnatni sevsa, uning qadri baland bo’ladi. 

B. Muhabbat eski narsa, ammo har bir yurak uni yangilaydi. 

D. Orzular buyukdir, umrlar qisqa. 

E. Biz ko’rgan, eshitgan, lekin e’tibor bermagan voqealarga san’atkorona 

baho beramiz. 

O’quvchilarga jadval tarqatiladi. Ular jadvalga javoblarni belgilaydi. 

O’quvchilarning javoblari tekshiriladi va to’plagan ballari umumlashtirilib, 

baholanadi. 

“Davom ettir” metodi. Ushbu metod o’quvchilarni tez fikrlashga o’rgatish 

bilan birga, esda saqlash qobiliyatlarini ham rivojlantiradi, darslik bilan ishlash 

ko’nikmasini shakllantiradi. 

“Davom ettir” metodi uchun topshiriq quyidagicha tashkil etiladi: o’qituvchi 

o’tilgan mavzuga oid ma’lumotlarning bosh so’zlaridan beradi va o’quvchi ushbu 

so’zlarning davomchi so’zlarini berilgan matn yoki badiiy asar parchasidan topib, 

jumlani to’ldiradi. “O’tkir Hoshimov hayoti va ijodi” mavzusi o’rganilgandan so’ng 

ushbu metodni qo’llash mumkin: 

Yuqorida keltirilgan interfaol metodlarni ona tili va adabiyot darslarida qo’l

lash natijasida o’quvchilarning fanga bo’lgan qiziqishlarini oshirishga, o’zlarining 

fikrini erkin bayon eta olishga, atrofidagilarning fikrlarini hurmat qilishga, o’zining

 nuqtayi nazarini himoya qila olish qobiliyatlarini rivojlantirishga erishish mumkin  

